
XIX АСР ОХИРИ – XX АСР БОШЛАРИДА ФАРҒОНА ВИЛОЯТИДА БОҒДОРЧИЛИК 
ВА ТОМОРҚАЧИЛИКДАГИ ЎЗГАРИШЛАР 

 
Аннотация. Ушбу илмий мақола  XIX аср охири – XX аср бошларида Фарғона вилоятида боғдорчилик 

ва томорқачиликдаги ўзгаришлар, хусусан, боғдорчиликда янги дарахт навларининг селекциясидаги 
ўзгаришлар, аҳоли миграциялари натижасида янги экин турларининг кириб келиши ва уларнинг 
маҳаллий томморқачилик хўжалигига таъсири  ва турли қишлоқ хўжалик махсулотларини етиштириш 
билан анъаналардаги ўзгаришлар маҳаллий олимларнинг асарларига ҳамда архив фондлари 
материалларига таянган ҳолда ўрганилган. 

Калит сўзлар: Фарғона водийси, Фарғона вилояти, қишлоқ хўжалиги, деҳқончилик, боғдорчилик,  
томорқа ерлари. 

 
 

Khaydarov Abdulkhodi, 
Namangan engineering technology institute 

 
CHANGES IN GARDENING AND HOMESTEAD LANDS IN THE FERGHANA REGION IN 

THE LATE XIX-EARLY XX CENTURIES 
 

Abstract. This scientific article examines the changes in horticulture and budding in the Ferghana region in 
the late 19th – early 20th centuries, in particular, changes in the selection of new varieties of trees in horticulture, 
the introduction of new types of crops as a result of population migrations and their impact on local urbanization, 
as well as changes in traditions with the advent of new plant species. cultivation of various agricultural products 
based on the works of domestic scientists and archival materials. 

ИЗМЕНЕНИЯ В САДОВОДСТВЕ И ПРИУСАДЕБНЫХ ЗЕМЕЛЬ В ФЕРГАНСКОЙ 

ОБЛАСТИ В КОНЦЕ XIX-НАЧАЛЕ XX ВЕКОВ 
 
Аннотация. В этой научной статье исследуются изменения в садоводстве и почковании в 

Ферганской области в конце 19–го - начале 20-го веков, в частности, изменения в селекции новых сортов 
деревьев в садоводстве, интродукция новых видов сельскохозяйственных культур в результате миграций 
населения и их влияние на местную урбанизацию, а также изменения в традициях с появлением новых 
видов растений. выращивание различных сельскохозяйственных продуктов, основанной на трудах 
отечественных ученых и архивных материалах. 

1876 йилда Туркистон генерал-губернаторлиги таркибида ташкил этилган 

Фарғона вилоятининг ўзагини ҳам Фарғона водийси ташкил қилган. Россия империяси 

томонидан Ўрта Осиёнинг имкониятларидан тўлиқ фойдаланишга уринишлари сабаб 

Фарғона водийси ҳам ҳукумат доиралари ва кўплаб тадқиқотчиларининг эътиборини 

тортган. Чунки бу ерда ерга ишлов бериш, донли экинларни етиштириш, уларни сақлаш 

ва қайта ишлаш, ва кўплаб ҳолатлар борасида бой анъаналар шаклланган. Ушбу 

жараёнлар водийда қишлоқ хўжалигининг кундалик турмуш тарзида муҳим аҳамият 

касб этиб, табиий-географик шароит деҳқончилик тараққиётига имкон яратган. Шу 

боисдан Фарғона вилоятида ўтроқ аҳолининг кўпчилиги ўзларининг томорқаларида 

боғдорчилик билан шуғулланганлар. Азалдан боғларда, ўрик, шафтоли, олма, нок, анор, 

гилос, олхўри, олча, грек ёнғоғи, беҳи ва узумлар етиштирилган. Мевали дарахтларнинг 

олма, шафтоли, олча, гилос, ўрик, жийда, ёнғоқ, нок, узум каби турлари Россия 

империяси давридаги манбаларда ва ўлкада бўлган сайёҳларнинг асарларида тез-тез 

тилган олинган. Уларда боғдорчилик учун иқлимнинг яхши бўлиши билан бирга, яхши 

ривожланганлиги кўп бора таъкидланган. Лекин шунга қарамасдан маҳаллий 

маъмурият томонидан аҳолининг мазкур соҳани такомиллаштириш усулларидан 

бехабарлиги боғдорчилик соҳасини ривожлантиришга тўсқинлик қилиши қайд 

этилади[1; 3 б]. Шу билан бирга ипак қурти боқишда тутлардан фойдаланилганлиги, 

толь, терак, қайрағоч кўп учраши ва аҳоли томонидан бундан қурилиш материали 

сифатида фойдаланиш учун томорқаларда кўплаб экилганлиги ҳам тилга олинади[2; 31 

б]. 

Маҳаллий аҳолида мевали дарахтларни экиш учун алоҳида ҳудуд ажратилмаган. 

Дарахтларнинг орасида маълум масофа сақлаш қоидаларига ҳам риоя қилинмаган. 

Ўртача ҳар бир хўжаликда мевали дарахтларнинг сони 15-20 тадан ошмаган. Аксарият 

ҳолларда ўтқазиладиган кўчатлар бозордан сотиб олиниб, баъзи ҳолларда ўзларининг 

махсус жойларида кўчатлар етиштирилиб, кейин бошқа жойларга етказилган. Бундай 

жойлар одатда қовун экиладиган экин майдонларида ташкил қилиниб, ёш кўчатлар 2 

йил йил ушлаб турилиб, кейин бошқа жойларга ўтқазилган[2; 31 б]. Пайванд қилиш эса 

одатдагидек март-май ойларида олиб борилган. 

Пайванд қилинадиган асосий дарахтлар олма, ўрик, шафтоли, олхўри, нок, гилос 

ва тут ҳисобланган. Пайванд эса одатда “найча” ва “ёрма” усуллари орқали амалга 

оширилган. Харидорлар бозорда асосан бир йиллик, кам ҳолларда эса икки йиллик 

кўчатларни сотиб олишни афзал кўрганлар. Ўрик кўчатларининг бир йиллиги 5 

копейка, икки йиллиги 10 копейка бўлган. Бир йиллик шафтоли 1,5 рубль, бир йиллик 

олма кўчати 1,5 рубль, икки йиллик боғламлари эса 2 рублни ташкил қилган[1; 12 б].  

Фарғона вилоятида мевали дарахтлардан кенг тарқалгани ўрик эди. Ўрикларнинг 

асосий 3 хил нави бўлган. Биринчиси “Оқ ўрик” нави бўлиб, 1 пуди 60 копейкани ташкил 

қилган. Қантак ўрик эса пуди 1,6 рублга тенг бўлган. Суберак (исфара) ўрик нави 

бошқалардан кўра майдароқ бўлиб, асосан қуритилган ҳолда пуди 1.6 рублга 

сотилган[1; 13 б].  

Шафтолининг эса қуйидаги турлари етиштирилган: Оқ шафтоли – мевалари оқ, 

ўртача нархи катта пуди учун 40-50 копейка бўлган. Ола шафтоли меванинг ёни қизғиш 

бўлиб, аввалги навга қараганда кичикроқ бўлган, нархи эса бир хил. Анжир шафтоли – 

меванинг ранги оқ бўлиб, ранги узумникига ўхшаш бўлиб, нархи бир пуди учун 60-

копейка бўлган. Шафтоли дарахти учинчи йилдан ҳосилга кириб, тўртинчи йилдан яхши 

ҳосил берган. Ҳосилдорлик 7-8 йил давом этган[1; 13 б].  

Ўрик ва шафтолиларнинг катта қисми ёзги пайтда хонадонларда қуритилган. 

Қуритилган меваларни сақлашдаги ягона усули қуруқ хоналарда сақлаш эди. Баъзи 

хўжаликларда катта миқдордаги қуритилган мевалар етиштирилгани учун махсус 

хоналар ҳам қурилган. Бошқа хоналардан фарқли равишда уларда ҳаво айланиши учун 

ён ва тепа тарафлардан махсус тешиклар қолдирилиб, кераксиз пайтда улар беркитиб 

қўйилган. Бу усул ҳозирги кунгача Фарғона водийсининг айрим ҳудудларидаги 

қишлоқларда сақланиб қолган. Қуритилган меваларнинг катта қисми ички бозорларда 

сотилган. Бир қисми эса Шарқий Туркистон, қозоқ даштига туташ ҳудудлар ва 

Туркистонниннг йирик шаҳарларига жўнатилган. Ўрта Осиё Россия империяси 

томонидан босиб олиниб, Фарғона вилояти ҳарбий губернаторлиги ташкил 

қилинганидан сўнг қуритилган ўрик ва шафтолилар Россияга фаол равишда жўнатила 

бошланган. Хусусан, 1887 йили Россияга жўнатилган қуритилган ўрик ва шафтолилар 

100 минг рубль миқдоридаги 40 минг пудни ташкил қилган[4; 26 б]. 

Боғдорчиликнинг айниқса, узумчилик тури Фарғона вилоятида кенг 

ривожланган эди. Одатда ҳар йили узумдан 2000000 пуд миқдорда ҳосил етиштирилган. 

Узумнинг вилоятда 20 га яқин нави бўлиб, уларнинг энг яхшиси кишмиш, унда 20% дан 

22% шакар бор, кейин қора чарос. Узум боғлари майдони 1887 йили вилоятда 15000 

десятинани ташкил қилган Россияга 50 минг пуд, суммаси 100 минг сўмга яқин 

миқдорда маҳсулот чиқарилган эди[4; 27 б].  

1896 йилда узумчилик майдонлари 6400 десятинани ташкил қилиб, улардан 1 

382 000 пуд узум етиштирилган. Етиштирилган узумнинг жуда оз қисмигина вино ва 

спирт учун қайта ишлашга жўнатилиб, қолгани мева ва майиз кўринишда истеъмол 

учун тайёрланганлиги кўрсатилган. Узумчилик учун асосан Марғилон, Қўқон ва 

Наманган уездларида кўпроқ ерлар ажратилиб, юқори ҳосил олинган. , Андижон уездида 

бўлса узумчилик учун 285 десятина ер ажратилган бўлиб, у ерлардан 68700 пуд ҳосил 

олинган. Андижондаги ҳар бир десятина ердан олинган узум ҳосили 241 пудга тўғри 

келиб, мазкур ҳолат Марғилон уездида 119 пуд, Қўқон уездида 158 пуд, Наманган 

уездида 324 пуд, Ўш уездида бўлса 49,6 пудни ташкил қилган[4; 29 б]. Шу билан бирга 

фақатгина Наманган ва Андижон уездларида етиштирилган узумлар вино учун қайта 

ишлашга жўнатилган. Қолган уездларда эса бунга эътибор берилмаган ёки 

виночиликка мослашган узум навлари етиштирилмаган. Шу билан бирга ўлкадаги 

империя маъмурияти томонидан виночилик Фарғона вилояти учун ўта янги ишлаб 

чиқариш соҳаси эканлиги ҳам қайд қилинган[12; 31 б]. 

1897 йили узум етиштирилган майдонлар 5921 десятинани ташкил этди. Ҳосили 

эса 1.555522 пудга етиб, 1 десятина ерга 262 пуд тўғри келди[4; 27 б]. 

1899 йили 6363 десятина ердан 1686564 пуд узум етиштирилди. 1905 йилда 

Фарғона вилоятидаги боғ ва узумзорлар 15961,4 дес ташкил этди, 8143 десятина узум 

ва 7017,9 десятина мевазорларга тўғри келган[4; 27 б]. 

Таъкидлаш лозимки, узум етиштириш катта машаққатлар эвазига амалга 

оширилган. Чунки турли касалликлар унга доим йўлдош эди. Мазкур фикрларни вилоят 

статистика қўмитаси маълумотлари ҳам тасдиқлайди. Жумладан, вилоятда узум 

экилган майдонлар – 7431 дес. ни ташкил қилиб, улардан хон чилгиси ва хусайни турига 

шира ва шўр тушганлиги қайд этилган[5; 31 б].  

XX асрнинг бошларида Фарғона вилоятида пахтачилик майдонлари кенгайиб, 

қишлоқ хўжалигида бошқа экин майдонларининг улуши қисқариб борган бўлса ҳам 

боғдорчиликда қуруқ меваларни етиштириш ҳажми камаймади. Аксинча, йилдан йилга 

кўпайиб борганлигини кўриш мумкин. Хусусан, 1907 йилда Фарғона вилоятидан Россия 

империясининг бошқа ҳудудларига 358.856 пуд миқдоридаги қуруқ мева экспортга 

чиқарилган[7; 39 б]. Бу эса 1906 йилга қараганда бирмунча кам эди. 1906 йилга нисбатан 

кам юборилганлигига сабаб, 1905-йил темир йўл ходимлари иш ташлаш уюштиришган 

ва шунинг учун юклар 1906 йилда жўнатилган. Шундай бўлса ҳам Туркистон генерал-

губераторлигининг бошқа ҳудудларига қараганда қуритилган меваларни экспорт 

қилиш ҳажми кўпроқ эди. Бу юқорида рус сайёҳ олими В.И.Юферев томонидан қайд 

қилинганидек, меваларни асосан уй хўжаликларида етиштирилиши ҳамда уларни 

қўшимча даромад манбаи сифатида қараб, дарахтларга яхши ишлов берилгани 

натижаси эди.  

Фарғона вилоятидан Россия империясининг бошқа ҳудудларига жўнатилган 

қуруқ меваларнинг хажми 1909 йили – 436403 пуд, 1910 йили эса 255584 пудни ташкил 

қилган[9; 54 б].  

Фарғона вилоятида боғдорчиликни ривожланганлиги бу ерларда катта 

миқдордаги асал етиштириш имконини ҳам берган. 1907 йилда Фарғона вилоятида 

3239 пуд миқдорида асал олинган. Унинг ўртача баҳоси 1 пуд учун 8-10 рублдан 

баҳоланган[9; 55 б].  

Фарғона вилояти аҳолиси ўзларига тегишли хўжаликларида турли қишлоқ 

хўжалик маҳсулотларини етиштириш билан ҳам кенг шуғулланганлар. Фарғона 

вилоятида бўлган рус тадқиқотчилари ва маъмурият вакилларининг ҳисоботларида 

маҳаллий аҳоли томонидан асосан 13 турдаги томорқа маҳсулотлари етиштирилиши 

кўп бора тилга олинган. Шу билан бирга ҳисоботларда қишлоқ хўжалиги 

маҳсулотларини турларига кўра қуйидагича берилган: полиз ўсимликларидан – қовун, 

тарвуз, бодринг ва қовоқнинг турли навлари, илдиз мевалилардан – сабзи, редиска, 

турп, шолғом, сачратқи, лавлаги ва ерқалампир, тугунакли илдиз мевалилардан – 

картошка, сабзавотлардан – гулкарам ва сарсабил (кўп йиллик сабзавот 

ўсимлиги),баргли сабзавот ўсимликлардан – карам ва коҳу (кўкат ўтлардан бири), ўткир 

таъмли ўсимликлар – рўян, пиёз, саримсоқ, шивит, қалампир ва бошқалар. Шуни 

таъкидлаш керакки, рўйхатда келтирилган баъзи қишлоқ хўжалик маҳсулотлари 

Фарғона водийсида авваллари етиштирилмаган. Уларнинг рўйхатда берилиши ўлкада 

рус қишлоқларининг пайдо бўлиши, Шарқий Туркистондан уйғур, дунган ва бошқа 

элатларнинг кириб келиши билан билан боғлиқ бўлган. Бу каби жиҳатларга эса вилоят 

маъмуриятининг ҳисоботларида етарлича эътибор қаратилмаган.  

1887 йилги Фарғона вилоятининг томорқачилик билан банд бўлган майдони 

ҳисобот йилида 10.245 десятинани ташкил қилган[2; 26 б]. Полиз экинлари экилган 

майдонлар сони – 15700 десятинани ташкил қилиб, қовун ва тарвуз 1 десятина ўртача 

2000 та ҳосил берганлиги таъкидланади[2; 28 б]. Ҳисоботларда қовун ва тарвузнинг 

ҳосилига алоҳида эътибор қаратилиши уларнинг катта миқдорда Туркистон генерал-

губернаторлиги турли вилоятлари ва қўшни қўшни ҳудудларга экспорт қилиниши 

билан боғлиқ эди.  

1896 йилдаги Фарғона вилояти бўйича ҳисоботларда ишлаб чиқарилган озиқ-

овқат маҳсулотларининг ҳажми 1895 йилга нисбатан 717,568 пудга кўпроқ эканлиги 

эътироф этилган[8; 62 б]. Шунингдек, донли экинлардан ташқари пахтачилик, беда, 

тамаки, сабзавот ва турли илдизмевали маҳсулотлар етиштирилиши ҳам бирмунча 

юқори бўлган. Етиштирилган беда асосан отларга озуқа сифатида ишлатилган. Тамаки 

асосан маҳаллий аҳоли томонидан истеъмол қилинсада, бир қисми Қашқарга ҳам олиб 

чиқилган. Зиғир ва кунжут асосан ёғ олиш учун ишлатилган. Сабзавотлардан қовун, 

тарвуз, бодринг, карам, илдизмевалардан сабзи, лавлаги картошка ва турп 

етиштирилган.  

Умуман олганда боғдорчилик ва томорқачилик Фарғона водийси аҳолисининг 

энг асосий даромад манбаларидан бири бўлиб қолган. Айниқса, вилоятда пахта 

майдонларининг кенгайиб бориши ва бошқа қишлоқ хўжалик маҳсулотларини 

етиштиришга ажратилган ер майдонларининг камайиб бориши шароитида унинг 

аҳамияти ортиб борган. Полиз маҳсулотларининг айрим турлари ва қуритилган 

меваларнинг турли ҳудудларга экспорт қилиниши ортидан уларга ҳам алоҳида аҳамият 

қаратилган. Бироқ боғдорчиликда аксарият маҳаллий навлардан фойдаланилиши, об-

ҳаво ва турли касалликларга чидамли дарахт навларини ўзлаштиришга эътибор 

қаратилмаганлиги унинг бошқа қишлоқ хўжалиги йўналишларидан орқада қолишига 

сабаб бўлган.  

Хулоса қилиб айтганда, Фарғона водийси мазкур даврда боғдорчиликда аввалги 

анъаналар сақланиб қолиши баробарида қатор ўзгаришлар ҳам юз берди. Бу ҳолат 

тармоққа янги навларнинг кириб келиши билан изоҳланади. Шу билан бирга аҳоли ўз 

томорқаларидан ҳам унумли фойдаланиши оқибатида ҳудуддан катта миқдорда мева ва 

сабзавотлар экспорт қилинган.  

 

Адабиётлар/Литература/References: 

 

1. Обзор Ферганской области за 1887 год. – Новый Маргелан, 1889.  

2. Обзор Ферганской области за 1892 год. – Новый Маргелан, 1889. 

3. Обзор Ферганской области за 1896 год. – Новый Маргелан: Типография Ферганского 

областного правления, 1898.  

4. Обзор Ферганской области за 1897 г. – Новый Маргелан, 1899. 

5. Обзор Ферганской области за 1904 год. – Новый Маргелан: Типография Ферганского 

областного правления, 1905. 

6. Статический обзор Ферганской области за 1905 г. – Скобелев, 1908. 

7. Статистический обзор Ферганской области за 1907 год. – Скобелев, 1909. 

8. Юферев В.И. Хозяйство сартов Ферганской области. – Ташкент, 1911. 

9. Статистический обзор Ферганской области за 1910 год. – Скобелев 1912. 

 



255 

 

 

 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ S/6 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

  ISSN: 2181-1342 (Online) 

 Сайт: https://scienceproblems.uz 

 DOI: 10.47390/SP1342V3I6/SY2023 
 

mailto:scienceproblems.uz@gmail.com
https://scienceproblems.uz/

